
Moskvada Azərbaycan xalqının ümummilli lideri 

Heydər Əliyevin xatirə gecəsi keçirilib
Azərbaycanın Rusiyadakı 

səfirliyi Moskvada 
Azərbaycan xalqının 

ümummilli lideri Heydər Əliyevin 
xatirə gecəsini təşkil edib.

Gecənin qonaqları arasında tanın-
mış siyasi və ictimai xadimlər, Heydər 
Əliyevin dostları və məsləkdaşları, 
dost ölkələrin səfirləri vardı.

Azərbaycanın RF-dəki səfiri Polad 
Bülbüloğlu gecəni açaraq qeyd edib 
ki, 2006-cı ildən Azərbaycan Res-
publikanın Rusiya Federasiyasındakı 
səfirliyinin binasında Azərbaycan xal-
qının görkəmli oğlu, ümummilli lider 
Heydər Əliyevin xatirə günü keçirilir.

Səfir deyib: “Bu bina xüsusi 
məkandır. Moskva və Rusiya Heydər 
Əliyevin həyatında xüsusi mərhələlər 
olub. Heydər Əliyev Azərbaycan KP 
MK-nın birinci katibi, Sov. İKP MK 
Siyasi Bürosunun üzvü, SSRİ Nazirlər 
Soveti sədrinin birinci müavini olub. 
Buna görə iki ölkə, iki şəhər Heydər 
Əliyevin taleyində xüsusi rol oynayıb: 
onun doğma vətəni Azərbaycan, Bakı 
və Moskva, Sovet İttifaqı, Rusiya. 
Heydər Əliyev SSRİ Nazirlər Soveti 
sədrinin birinci müavini vəzifəsində 
çalışarkən 30-dan çox nazirliyə, 
bir sıra sahələrə kuratorluq edib. 
Biz hər il bu zalda onun çoxsaylı 
məsləkdaşları ilə görüşürük. O həm 
də SSRİ Ali Sovetinin deputatı olub 
və öz seçiciləri üçün çox iş görüb.

1990-cı il yanvarın 21-də, yəni 
Qara Yanvarın ertəsi gün Heydər 
Əliyev bu binaya gəlib, burada çıxış 
edib və Bakıda törədilmiş cinayətə 
görə sovet rəhbərliyini ittiham edib. 
Sovet İttifaqı dövründə ölkənin siyasi 
rəhbərliyinə qarşı çıxış etməyin nə 
demək olduğunu yaşlı nəslə izah 
etməyə ehtiyac yoxdur. Buna baxma-
yaraq məhz Heydər Əliyev 20 Yanvar 
hadisələrinə birinci olaraq siyasi 
qiymət verdi, hamının eşidəcəyi səslə 
bunu söyləməyə çəkinmədi, o vaxt 
Azərbaycan Respublikasının düşdüyü 
informasiya blokadasını aradan qal-
dırdı. İnsanlar başa düşdülər ki, belə 
bir rəhbər, belə bir dünyamiqyaslı 
insan Azərbaycanda olmadığına görə 
respublika çox çətin vəziyyət düşüb.

1993-cü ildə Heydər Əliyev artıq 
suveren Azərbaycanın rəhbərliyinə 
qayıtdı və çox qısa müddətdə 
görkəmli addımlar atdı, o cümlədən, 

qərb ölkələrinin neft şirkətləri ilə Əsrin 
Müqaviləsi imzalandı. Bu gün bu 
barədə danışmaq bəlkə də asandır, 
lakin o dövrdə bu, əsl qəhrəmanlıq idi 
və qısa müddətdə respublika tamam 
başqa şəkildə inkişaf etməyə başladı. 
Heydər Əliyev Azərbaycana qayıdan-
da respublika vətəndaş müharibəsi 
həddində idi və inanmaq çətin idi 
ki, o, qısa müddətdə cəmiyyəti 
sakitləşdirməyi, qayda yaratmağı 
bacaracaq”.

Polad Bülbüloğlu daha sonra 
deyib: “Heydər Əliyev haqqında saat-
larla danışa bilərəm, çünki bu insan 
mənim taleyimdə xüsusi rol oynayıb. 
Sovet dövründə mən bir bəstəkar, 
artist olmaqla onunla ünsiyyətdə ol-
muşam. Təbii ki, 1960-1970-ci illərdə 
Azərbaycanın yaradıcı insanlarının 
bütün uğurları Heydər Əliyevin adı 
ilə bağlı idi. Sonra mən mədəniyyət 
naziri oldum. 1993-cü ildə Heydər 
Əliyev qayıdanda məni bu vəzifədə 
saxlamağı lazım bildi. Mən onun 
komandasında 10 il mədəniyyət naziri 
vəzifəsində işləmişəm. Bu, çox böyük 
bir məktəb idi – insanlıq məktəbi, 
həyat məktəbi, ümumiyyətlə necə 
yaşamalı və işləməli, öz xalqına, 
öz dövlətinə necə fayda verməyi 
öyrədən məktəb. Mənim həyatımda 
Heydər Əliyev çox böyük rol oyna-
yıb”.

RF Dövlət Dumasının beynəlxalq 
məsələlər komitəsinin sədri Leonid 
Slutski qeyd edib ki, Azərbaycan 
Prezidenti, Ali Baş Komandan İlham 
Əliyev öz dahi atasının iradəsini 

həyata keçirərək Azərbaycanı iqtisadi 
cəhətdən firavan, enerji təchizatı 
baxımından müstəqil dövlətə çevirdi, 
Azərbaycanın qanlı yarası olan Qa-
rabağ probleminin həllini uşaqlar və 
nəvələr üçün saxlamadı. Azərbaycan 
bütün dünyaya göstərdi ki, o, ən 
çətin və qeyri-standart məsələləri həll 
etməyə qabildir.

L.Slutski deyib: “Müasir 
Azərbaycan bir sıra əlamətdar 
layihələri gerçəkləşdirib – Birinci Avro-
pa Oyunları, Bakı Humanitar Forumu 
və sair. Elmi institutlar, ali məktəblər, 
təbabət, mədəniyyət sahələri inkişaf 
edir. Bütün bunlar dahi insan, müasir 
Azərbaycan dövlətinin banisi Heydər 
Əliyevin vəsiyyətlərinə əsasən 
həyata keçirilir. Son dərəcədə müdrik 
insan olan Heydər Əliyev həmişə 
öz xalqının mənafelərini əsas götü-
rür, minlərlə insanı öz ətrafında sıx 
birləşdirirdi. Heydər Əliyev öz yur-
duna ona görə qayıtdı ki, başqa cür 
hərəkət edə bilməzdi. O öz xalqının 
liderinə çevrildi və həmişəlik lider 
kimi qalacaq. Yüzilliklər keçəcək və 
bundan sonra Azərbaycana rəhbərlik 
edənlər özlərini, öz gələcəyini, 
həyatını və karyerasını Heydər 
Əliyev koordinat sistemində müəyyən 
edəcəklər”.

Leonid Slutski daha sonra 
qeyd edib ki, bu gün Rusiya ilə 
Azərbaycanı sıx əməkdaşlıq telləri 
bağlayır. Deputat deyib: “Bizdən ötrü 
Azərbaycandan daha etibarlı tərəfdaş 
yoxdur. Özü də bu, təkcə postsovet 
məkanına aid deyil. Mən qürur duyu-

ram, xoşbəxtəm ki, biz bir sıra maraq-
lı məsələləri birlikdə həll etmişik. O 
cümlədən, İlham Heydər oğlu Avropa 
Şurasında Milli Məclisin nümayəndə 
heyətinin rəhbəri olanda biz çoxlarına 
sübut etdik ki, həm Azərbaycanla, 
həm də Rusiya Federasiyası ilə bağlı 
faktların təhrif edilməsi xalqın amalları 
ilə, ölkədə baş verən reallıqlarla heç 
cür bağlı deyil”.

Qara Dəniz İqtisadi Əməkdaşlıq 
Təşkilatının Parlament Assambleya-
sının baş katibi Asəf Hacıyev, tanın-
mış siyasətçilər və ictimai xadimlər 
ulu öndər Heydər Əliyev haqqında 
xatirələrini bölüşüblər.

Xatirə gecəsi çərçivəsində 
Rusiya Uşaq Fondunun sədri Albert 
Lixanovun “Xatirimdən silinmir” adlı 
kitabının təqdimatı keçirilib. Kitabda 
A.Lixanovun bu Fondun formalaşdığı 
dövr və bu məsələdə SSRİ hökuməti 
sədrinin birinci müavini Heydər 
Əliyevin rolu barədə xatirələri topla-
nıb.

Heydər Əliyev haqqında parlaq, 
canlı xatirələr, onunla söhbətlər, 
o illərin gündəliklərində aparılmış 
qeydlər əsasında bu insan haqqında 
fikirlər nadir fotoşəkillərlə tamamlanıb.

Xatirə gecəsi beynəlxalq 
müsabiqələr laureatı Səidə 
Tağızadənin və M.M.İppolitov adına 
Dövlət Musiqili Pedaqoji İnstitutunun 
rektoru professor Valeri Voronanın 
rəhbərliyi ilə gənclər orkestrinin ifasın-
da klassik musiqi konserti ilə davam 
edib.

AZƏRTAC

Ulu öndər daim ürəklərdə yaşayacaq 
Müasir dövlətçiliyimizin banisi, ümummilli liderimiz Heydər 

Əliyevin fiziki yoxluğundan illər ötməsinə baxmayaraq, 
Azərbaycan xalqı öz xilaskarını heç zaman unutmur, onu daim 

ehtiramla xatırlayır.   

Tanınmış şəxslər söhbətlərində 
belə bir görkəmli şəxsiyyətin müasiri 
olmaqdan qürurlandıqlarını bildirir və 
qeyd edirlər ki, onun Azərbaycana 
rəhbərliyi ölkəmizin tarixində əsaslı 
dönüş nöqtəsi olub. O vaxta kimi 
Azərbaycan adlı respublika nəinki 
dünya, hətta keçmiş ittifaq miqyasın-
da o qədər də tanınmayıb. Halbuki 
respublikamız keçmiş SSRİ-də zəngin 
yerüstü, yeraltı sərvətləri ilə fərqlənib. 
Amma respublikamızın adı ucqar milli 
əyalətlərdən biri kimi çəkilib. Məhz 
1969-cu ilin tarixi iyul plenumunda 
Heydər Əliyevin respublika rəhbəri 
təyin edilməsi ilə Azərbaycanın sürətli 
inkişaf dövrü başlanıb.   

Xalqımızın xilaskar oğlu Heydər 
Əliyevin Azərbaycana yenidən 
rəhbərliyə gəlişi isə müstəqilliyimizin 
çox çətin və mürəkkəb bir dövrünə 
təsadüf edib. Eyni zamanda, ötən 
əsrin 90-cı illəri Azərbaycanın tarixində 
ağır faciələrin yaşandığı bir dövr kimi 
xatırlanır. 

Həmin vaxt sovetlər birliyi süqut 
edəndə ittifaq respublikaları arasın-
da Azərbaycan yeganə ölkə idi ki, 
ərazisinin 20 faizi işğal edilmişdi, 20 
mindən çox şəhidimiz vardı, 1 milyon-
dan çox soydaşımız qaçqın və məcburi 
köçkün vəziyyətinə düşmüşdü. 

Sovet rejiminin qəddarlığı 
nəticəsində respublikada baş verən 
20 Yanvar faciəsindən sonra Heydər 
Əliyev doğulduğu Naxçıvana qayıtdı 
və burada xalqın iradəsi ilə Ali Məclisə 
rəhbərlik etməyə başladı. Məhz onun 
qətiyyəti və fədakarlığı sayəsində bu 
diyar işğaldan qorundu, əhali müdrik 
rəhbərin ətrafında sıx birləşərək onun 
timsalında xilas yolunu tapdı.

Naxçıvan Muxtar Respublikası Ali 
Məclisinin 1990-cı il noyabrın 17-də 
birinci sessiyası keçirilən gün Heydər 
Əliyevin təşəbbüsü ilə ilk dəfə ola-
raq üçrəngli bayrağımız parlament 
binasının üzərində dalğalandı. Məhz 
müstəqillik uğrunda mübarizə tarixi-
mizin bu ən parlaq səhifəsi ilə milli 
azərbaycançılıq ideologiyasının inkişaf 
dövrü başlandı. Bayrağımıza, mənəvi 
dəyərlərimizə sədaqətini ifadə edən 
dahi şəxsiyyət fiziki varlığını təhlükə 
qarşısında qoyaraq, öz millətinə 
xidmət etməyi hər şeydən üstün tutdu, 
bu yolda heç bir çətinlikdən, qadağa-
dan qorxub çəkinmədi. Yalnız xalqına, 
millətinə sonsuz sədaqəti, məhəbbəti 
olan liderlər belə qətiyyətli addımlar 
atmağa qadirdirlər.

Yeni müstəqillik yoluna qədəm 
qoyan Azərbaycanda dövlətçiliyi 
qoruyub saxlamaq üçün ölkə 
rəhbərliyinə təcrübəli, qətiyyətli siyasi 
liderin gətirilməsi olduqca vacib idi 
və xalqımız haqlı olaraq dahi öndərə  
müraciət etdi. Heydər Əliyev milyonlar-
la insanın təkidli istəyini qəbul edərək, 
1993-cü ildə Bakıya gəldi və beləliklə, 
ümummilli liderin Azərbaycanda siyasi 
hakimiyyətinin tamamilə fərqli, həlledici 
bir dövrü başlandı. 

Bu illər elə mürəkkəb bir dövr idi 
ki, ölkədə anarxiya, xaos baş alıb 
gedir, sərhəd bölgələrimiz təcavüzkar 
Ermənistan tərəfindən işğala məruz 
qalırdı. İqtisadiyyatı dağılmış, ordu-
sunu yaratmağa macal tapmamış bir 
ölkəyə rəhbərlik etmək, sözün həqiqi 
mənasında, böyük məsuliyyət tələb 
edirdi. Məhz Heydər Əliyev belə bir 
məsuliyyətin öhdəsindən gələ bilərdi 
və gəldi də.

İlk gündən müdrik rəhbər xalqa 
arxalandı, xalq da ona dəstək verdi və 
ətrafında həmrəylik nümayiş etdirdi. 
Heydər Əliyev Azərbaycan gəncliyinə 
üz tutdu, Vətənimizin təhlükədə oldu-
ğunu vurğulayaraq,  millətin, dövlətin 
gənclərə də güvəndiyini bildirdi. Bu 
çağırışdan ruhlanan yüzlərlə, minlərlə 
gəncimiz silaha sarılıb müharibəyə 
yola düşdü. Artıq hər kəs bilirdi ki, 
dövlətə  rəhbərlik etibarlı əllərdədir və 
ordu  müdrik sərkərdənin komandanlığı 
ilə idarə olunur. 

Həmin illərdə hərbi məhkəmə 
sistemində çalışan təcrübəli 
hakimlərdən biri deyirdi ki, Heydər 
Əliyevin ordu quruculuğunda qısa 
zamanda həyata keçirdiyi islahatlar 
kütləvi cinayət hallarının, xüsusən də 
fərarilik kimi qatı cinayətin qarşısını 
aldı. Məhz dövlət başçısının təşəbbüsü 
ilə Milli Məclis bir neçə dəfə amnis-
tiya aktı qəbul etdi və minlərlə gənc 
həbsxanadan azadlığa qovuşdu. 
Sonradan onların bir çoxu öz günah-
larını qanları ilə yudu, Vətənimizin 
düşməndən qorunması uğrunda 
döyüşlərdə fədakarlıq göstərdi. 

Bəli, bax, budur xalqa rəhbərlik 
nümunəsi, humanizm dəyərlərinə 
sədaqət, bağışlamaq və etibar etmək 
təcrübəsi.

Ulu öndərin müstəqillik dövründə  
həyata keçirdiyi çox mühüm islahatlar 
sırasında ordu quruculuğunda görülən 
işləri də qeyd etmək vacibdir. 1994-cü 
ilin qışında Azərbaycan Ordusunun 
cəbhədəki ilk uğurlu əməliyyatının 
müəllifi məhz dahi şəxsiyyətdir. Cəbhə 
xəttindəki hərbi hissələrə, təlim mey-
danlarına gedən Ali Baş Komandan 
əsgər və zabitlərlə görüşüb onları 
müqəddəs bir amal naminə – gənc 
müstəqil Azərbaycanın ərazi bütövlü-
yünün qorunması uğrunda mübarizəyə 
ruhlandırırdı. Həmin döyüşlərdə öndə 
gedən komandirlərin əksəriyyəti 
isə Heydər Əliyev məktəbinin – 
C.Naxçıvanski adına Hərbi Liseyin 
yetirmələri idi. Bu təhsil ocağının ildö-
nümü mərasimlərindən birində salonda 
əyləşən zabitlərə, kursantlara xitabən 
dahi rəhbər təsadüfi  demirdi:

“Sizə baxanda sonsuz fərəh hissi 
duyuram ki, mən Azərbaycanda belə 
bir məktəb yaratdım və bu məktəbin 
yetirmələri mənə doğma övladlarım 
qədər əzizdir”.

Xatırladım ki, 2016-cı ilin ap-
rel döyüşlərində qazanılan tarixi 
qələbəmiz ordu quruculuğunda Heydər 
Əliyev strategiyasının uğurlu dava-
mı kimi qiymətləndirilir. Məsələn, elə 
götürək Cocuq Mərcanlı kəndini. İyirmi 
dörd ildən sonra insanların bu yurda 
qayıdışı məhz ümummilli liderimizin 
siyasi kursunun təntənəsi idi,   çünki bu 
yaşayış məntəqəsi hələ 1994-cü ildə 
Heydər Əliyevin rəhbərliyi ilə həyata 
keçirilmiş ilk uğurlu hərbi əməliyyat 
zamanı işğaldan azad edilmişdi. Amma 
qarşıda bir neçə yüksəkliyə erməni 
hərbi birləşmələrinin nəzarət etməsinə 
görə burada yaşamaq təhlükəli idi. 
Nəhayət, ötən il aprelin əvvəllərində bir 
neçə günlük döyüş nəticəsində həmin 
mövqelər də ordumuzun nəzarətinə 
keçdi. İndi burada yaşayan hər kəs 
Prezident İlham Əliyevin timsalında ulu 
öndərin layiqli davamçısını görür və 
onun siyasətini qətiyyətlə dəstəkləyir.

Təsadüfi deyil ki, ömrünün son 
günlərində, 2003-cü il oktyabrın 1-də 
dahi rəhbərimiz Azərbaycan xalqına 
müraciətində dövlətimizin başçısı 
İlham Əliyevi nəzərdə tutaraq demişdi: 
“Mən ona özüm qədər inanıram və 
gələcəyinə böyük ümidlər bəsləyirəm. 
İnanıram ki, mənim axıra çatdıra 
bilmədiyim taleyüklü məsələləri xalqın 
köməyi və dəstəyi ilə İlham Əliyev 
başa çatdıra biləcək”. 

Prezident İlham Əliyevin qətiyyətli 
və məqsədyönlü fəaliyyəti nəticəsində 
Azərbaycanın müzəffər Ordusu 30 
illik işğala son qoydu. Düşmənin illərlə 
yaratdığı “məğlubedilməz ordu” mifi 
44 gün ərzində bütün dünyanın gözü 
qarşısında fiaskoya uğradı, darmada-
ğın edildi və “Dəmir yumruq” əməliyyatı 
Azərbaycanın şanlı qələbəsi ilə başa 
çatdı.  

Bu gün Azərbaycan Prezidentinin 
ətrafında sıx birlik nümayiş etdirən 
xalqımız əmindir ki, əsası ulu öndər  
Heydər Əliyev tərəfindən yaradılan 
müstəqil dövlətimizin inkişafı etibarlı 
əllərdədir.

Məhyəddin HACIYEV,  
AMEA Kataliz və Qeyri-Üzvi 

Kimya İnstitutunda Yeni 
Azərbaycan Partiyası ərazi 

təşkilatının sədri

Ulu öndərin elmə, təhsilə 
qayğısı uğurla davam etdirilir

Ölkəmizin hər yerində müasir müstəqil 
Azərbaycanın memarı və qurucusu Heydər 
Əliyevin böyük ehtiramla anıldığı bu günlərdə 
ümummilli liderin Vətən və xalq qarşısında 
əvəzsiz xidmətləri də xatırlanır, görkəmli 
dövlət xadiminin elmə, təhsilə daim xüsusi 
önəm verdiyi xüsusilə vurğulanır. Bu gün 
dahi rəhbərin ideyaları Prezident İlham 
Əliyev tərəfindən uğurla həyata keçirilir. 
Ölkəmizdə ulu öndərin əsasını qoyduğu təhsil  
strategiyası fundamental bir konsepsiya kimi  
layiqincə davam etdirilir.   Bu isə artıq real 
şəkildə özünün müsbət təzahürlərini göstərir. 

Bildiyimiz kimi, dünyada gedən sürətli elmi-
texnoloji dəyişikliklər, Dördüncü Sənaye İnqila-
bı bilavasitə təhsilin üzərinə böyük məsuliyyət 
və tələblər qoyur. Dövlətimizin təhsilə baxışı 
qlobal çağırışlara, əmək bazarının tələblərinə 
cavab verəcək bilikli kadr təminatını for-
malaşdırmaq üzərində qurulur. Prezident 
İlham Əliyevin 2013-cü il 24 oktyabr tarixli 
sərəncamı ilə “Azərbaycan Respublikasında 
təhsilin inkişafı üzrə Dövlət Strategiyası”nın 
təsdiq edilməsi ölkə təhsilimizin yol xəritəsini 
müəyyənləşdirdi və hazırda strategiyanın icrası 
uğurla həyata keçirilir.

Orta ixtisas təhsilinin inkişafı ilə bağlı 
da yaxşı nümunələr çoxdur. Yeni kolleclərin 
yaranması, bəzi kolleclərin profillərinə 
uyğun olaraq universitetlərin bazasında 
fəaliyyətlərini davam etdirməsi, xüsusilə 
regionlarda tələb olunan ixtisaslar nəzərə 
alınmaqla yeni kolleclərin fəaliyyətə başlaması 
və digər bu kimi imkanlar sayəsində orta 
ixtisas təhsilinə maraq xeyli artırıb. Bizim 
kolleclə bağlı bir neçə il əvvəl Prezident İlham 
Əliyevin Masallıya səfəri zamanı ictimaiyyət 
nümayəndələri  tərəfindən təkliflər səsləndirilib, 
Masallının böyük turizm potensialı olduğu 
xatırladılıb və burada müvafiq orta ixtisas 

təhsili müəssisəsinin yaradılması xahiş 
edilib. Çox keçmədən dövlət başçısının 
ali diqqəti sayəsində bu təklif reallaşıb və 
kollecimiz təsis edilib. İndi burada yüzlərlə 
tələbə turizm, baytarlıq, meşə və meşə-
park təsərrüfatı, aqronomluq kimi ixtisaslara 
yiyələnir. Kollecimizin sayəsində rayonumuzda 
özünəməxsus tələbə mühiti yaradılıb. Hazırda 
Təhsil Nazirliyinin tabeliyində fəaliyyət 
göstərən digər orta ixtisas təhsili ocaqları kimi, 
bizim Masallı Dövlət Regional Kollecinin də 
publik hüquqi şəxsə çevrilmə şəklində yenidən 
təşkili ilə əlaqədar tədbirlər görülür. Bununla 
da kolleclərin təhsilin səviyyəsini daha da 
artırmaq, ictimai əhəmiyyət daşıyan fəaliyyətlə 
məşğul olmaq imkanları artacaq. 

Qarşıda bizi Müzəffər Ali Baş Komandan 
İlham Əliyevin rəhbərliyi ilə qalib ordumuzun 
işğaldan azad etdiyi tarixi torpaqlarımızda 
təhsil infrastrukturunu yenidən qurmaq, 
Azərbaycanın təhsil nailiyyətlərini daha da 
yüksəltmək missiyası gözləyir. Hər bir təhsil 
işçisi bu missiyanı aydın dərk edir və işıqlı 
perspektivlərə töhfələr vermək əzmindədir.

Vidadi NƏZƏROV,  
Masallı Dövlət Regional Kollecinin 

direktoru

Ötən il dekabrın 10-da Azərbaycan paytaxtının baş meydanında keçirilən Zəfər 
paradı Qarabağda aparılan qalibiyyətli Vətən müharibəsi ilə tariximizə yazılan zəfər 
salnaməsidir. Bu parad Prezident İlham Əliyevin düşmən ölkə rəhbərinin təxribat 
xarakterli çıxışına cavab olaraq səsləndirdiyi “Qarabağ Azərbaycandır!” ifadəsinin 
sonundakı nida işarəsi idi. Bunu açıqlamasında Milli Məclisin deputatı Cavanşir 
Feyziyev deyib.

Ötən il Bakıda keçirilən Zəfər paradı 
ordumuzun düşmən üzərində 
qələbəsinin möhtəşəm təntənəsi idi

O qeyd edib ki, yaşadığımız zəfər 
təntənəsi, təəssüf ki, müharibələrlə bağlı 
acı xatirələri də yaşadır. Tarixdə çox haqlı-
haqsız, ədalətli və ya ədalətsiz müharibələr 
olub. İnsan itkisi, torpaq itkisi, sərvət itkisi 
düşmənə nifrəti gücləndirir və bir müharibə 
başa çatmamış insanları yeni müharibəyə 
körükləyir. Qazananlar qənimətlərini əllərində 
saxlamaq, məğlub olanlar isə itirdiklərini bərpa 
etmək üçün yenidən savaşmalı olurdular. 
Bugünkü müharibələrin məqsədi, qaydaları və 
nəticələri çox fərqlidir. Amma ibtidai dünyanın 
müharibələrini müşayiət edən və hər iki tərəfin 
nəsibi olan ölüm, məhrumiyyət və itkilər müa-

sir müharibələrin də ayrılmaz atributları olaraq 
qalmaqdadır.

“Lakin yeganə bir fərq var – tərəflərdən 
yalnız birinə nəsib olan zəfər xoşbəxtliyi. 
Ermənistanın Azərbaycana qarşı hərbi 
təcavüzündən 30 il sonra bu sevincin və 
xoşbəxtliyin sahibi xalqımız oldu. Bir il əvvəl 
ölkənin Azadlıq meydanında keçirilən Zəfər 
paradı qalib ordumuzun düşmən üzərində 
tam və birdəfəlik qələbəsinin möhtəşəm 
təntənəsi oldu. Bu Zəfər paradı ümumxalq 
həmrəyliyimizin təcəssümü və düşmənə qarşı 
yumruq kimi birləşmiş bir xalqın müqəddəs 

Vətən sevgisinin təzahürü idi”, – deyə 
Cavanşir Feyziyev vurğulayıb.

Deputat bildirib ki, Ali Baş Komandan 
İlham Əliyevin rəhbərliyi ilə yenilməz or-
dumuzun qazandığı möhtəşəm zəfər xalqı 
nifrətə yox, qurub-yaratmağa, xoşbəxt və 
firavan həyata səsləyib. Zəfər paradında 
hərbçilərimizin torpağı möhürləyən sərrast 
addımları yalnız zəfərlərlə davam edəcək yeni 
həyatın başlanğıcı kimi səsləndi. Bu addımlar 
xalqımızı və dövlətimizi yeni və daha parlaq 
zəfərlər yoluna çıxartdı.

AZƏRTAC

 

Azərbaycanda yeni növ koronavirus (COVID-19) 
infeksiyasına son sutkada 1117 yoluxma faktı qeydə 
alınıb, 1581 nəfər müalicə olunaraq sağalıb.

Nazirlər Kabineti yanın-
da operativ qərargahdan 
verilən məlumata görə, analiz 
nümunələri müsbət çıxan 15 

nəfər vəfat edib.
İndiyədək ölkədə 

ümumilikdə 603 min 254 
nəfərin koronavirus infeksiya-

-

vəfat edib. Aktiv xəstə sayı 20 
min 569 nəfərdir.

Son sutkada yeni yoluxma 
hallarının müəyyənləşdirilməsi 
ilə əlaqədar 11 min 81, bu 
günə qədər isə ümumilikdə 5 
milyon 666 min 464 test icra 
olunub.

